
Alþingi ályktar að skora á ríkisstjórnina að skipa 7 manna nefnd til að undir-
búa löggjöf um veiðar og stórum bætta meðferð á fiski. Sex nefndarmenn skulu
skipaðir eftir tilnefningu Landssambands íslenzkra útvegsmanna, Sjómannasam-
bands Íslands, Sölumiðstöðvar hraðfrystihúsanna, Sölu sambands íslenzkra fisk-
framleiðenda, Samlags skreiðarframleiðenda og Sambands ísl. samvinnufélaga.
Sjöunda mann nefndarinnar skipar ríkisstjórnin án tilnefningar, og er hann for-
maður hennar. Nefndin athugi sérstaklega, hvernig auka megi verðmæti fisks með
því að ísa hann í kassa um borð í fiskiskipunum og veita styrk og lán til þess
að afla slíkra kassa. Enn fremur láti hún athuga, hvernig megi draga úr skemmd-
um á fiski í netum, m. a. með því að kveða á um þann tíma, sem stunda megi
veiðar með þorskanetum á hverju ári. Skal störfum nefndarinnar hraðað svo, að
unnt verði að leggja frumvarp um þetta efni fyrir næsta reglulegt Alþingi.

Greinargerð.

Íslendingar hafa á sér orð fyrir að draga úr sjó meiri afla en nokkrir aðrir
miðað við tölu þeirra, er veiðarnar stunda. Hins vegar hefur þótt við brenna, að
þeir færu ekki nógu vel með aflann, a. m. k. þegar um löndun hér heima er að
ræða. En allir vita, að geysimikill munur er á verðmæti hans til útflutnings eftir
þvi, hvort hráefnið er fyrsta flokks eða ekki.

A mörgum sviðum eru keppinautar íslendinga komnir lengra en þeir í þvi að
hafa gott hráefni. Má þar einkum nefna, að þeir isa fiskinn yfirleitt strax i kassa
um borð í fiskiskipunum, geyma fiskinn í kældum lestum, enda þótt um vélbáta
sé að ræða, og er i land kemur, eru kassarnir með fiskinum í geymdir í kæli-
geymslum, þar til hann er unninn. Þá eru mjög ströng ákvæði hjá þeim um notkun
þorskaneta, sem skila hvað lökustum fiski.

Fiskur ísaður í kassa um borð í fiskiskipunum yrði miklu verðmeiri en eins
og nú er háttað meðferð hans. Ætti þetta við um allan fisk, en ekki sízt um togara-
fisk og netafisk.

Ef horfið væri að þVÍ ráði að ísa allan fisk í t. d. alúmíníum- eða plastkassa,
mundi það hafa mikinn kostnað í för með sér, því að 50 kg alúmíníumkassi
kostar um 400 kr. Þannig mundi þurfa 100-150 kassa undir meðal afla á línu og
3000-4000 kassa undir meðaltogarafarm. Þetta eru verðmæti, sem nema 40-60
þús. kr. fyrir vélbátinn og 1.2-1.6 millj. kr. fyrir togarann.

Hvernig Norðmenn lita á þessi mál, sést bezt af því, að norskur prófessor, sem
hér hefur dvalizt ríkisstjórninni til ráðuneytis í sjávarútvegsmálum, segir í skýrslu
sinni, að ekki sé unnt fyrir Íslendinga að leggja í betri fjárfestingu en koma því á,
að öllum fiski sé landað í kössum. Nýlega sóttu norskir útgerðarmenn um 1 millj.
norskra króna styrk til Stórþingsins til kaupa á alúmíníumkössum og fengu hann
strax.

Sjávarútvegurinn greiðir árlega í fiskimálasjóð 5 millj. kr., sem sjóðurinn ver
síðan til lána og styrkja í þágu sjávarútvegsins. Óeðlilegt væri því ekki, að sjóður-
inn styrkti og lánaði fé til að koma því á, að farið yrði að ísa allan fisk í kassa.
Fleiri aðilar þyrftu þó að koma hér til, þVÍ að þetta er mikil fjárfesting. En fljótt
kæmi hún aftur í hækkuðu fiskverði og verðmætari útflutningi. Allir landsmenn
mundu njóta þar góðs af.

Slik breyting á meðferð aflans gæti ef til vill leyst vandamál togaraútgerð-
arinnar og bætt afkomu alls bátaflotans með verulega hækkuðu fiskverði.

En hversu vel sem farið er með fiskinn, þegar hann er kominn inn fyrir borð-
stokkinn, dugir það ekki, ef hann er skemmdur í veiðarfærunum. Hættulegustu
veiðarfærin að þessu leyti eru þorskanetin og botnvörpuveiðarfærin, troll og drag-
nót, ef þau eru dregin of lengi. ,

Margir eru nú þeirrar skoðunar, að netaveiðin sé of gegndárlaus og það mundi
ekki skaða, heldur þvert á móti, þótt úr henni væri dregið. Nú eru notuð miklu
veiðnari net en áður, meiri net og fleiri bátar. Og það, sem hefur kannske ekki
sízt áhrif, er, að farið er að veiða í net jafnvel strax í janúarbyrjun, og er það
nú að verða æ algengara, að lína sé alls ekki tekin, a. m. k. við Suðvesturland.
Netaveiði, á meðan veður eru hörðu st og frátök tíðust, spillir ekki aðeins veiðar-
færunum og leiðir til þess, að meira tapast, heldur verður aflinn miklu verri. Aður
fyrr þótti í stærstu verstöð landsins, sem um árabil var svo til ein með þorskanet,
hæfilegt að taka netin öðru hvorum megin við mánaðamótin marz og apríl.

Ef netaveiðar hæfust ekki fyrr en 1.-15. marz, mundi vera almennt stunduð
línuveiði, sem ætti ekki að þurfa að gefa verri raun fyrir útgerðina eða þjóðarbúið.

Í þessari tillögu er því gert ráð fyrir, að væntanleg löggjöf fjalli jafnt um
veiðarnar sem meðferðina á fiskinum. Þetta þarf að haldast í hendur, ef vel á
að vera.


